
 

АДНАСАСТАЎНЫ СКАЗ – прэдыкатыўная адзінка з адным галоўным членам, які 
вызначаецца ўмоўнай суадноснасцю або з суб’ектам дзеяння (дзейнікам) або з прэдыкатам 
(выказнікам). 
Структурныя асаблівасці аднасастаўных сказаў: 
а) наяўнасць толькі аднаго галоўнага члена; 
б) структурная паўната (адсутнасць другога галоўнага члена сказа не з’яўляецца 
паказчыкам структурнай непаўнаты); 
в) магчымасць мець даданыя члены або са складу дзейніка, або са складу выказніка; 
г) магчымасць быць прэдыкатыўнымі часткамі складаных сказаў. 
Галоўны член у аднасастаўных сказах: а) з’яўляецца незалежным (уставіць другі галоўны 
член сказа або практычна ўвогуле немагчыма, або гэта прыводзіць да карэннага змянення 
структуры і сэнсу такіх сінтаксічных канструкцый); б) вызначаецца ўмоўнай 
суадноснасцю з дзейнікам (суб’ектам дзеяння) або выказнікам (прэдыкатам); в) 
самастойна выражае прэдыкатыўнасць, мадальнасць, тэмпаральнасць; г) здольны 
актуалізаваць дзеянне, стан, прымету або прадмет, рэалію як найбольш важныя для 
пэўнага выказвання. 
         Праблема класіфікацыі аднасастаўных сказаў. У беларускім мовазнаўстве 
выразна акрэсліваюцца два падыходы да вызначэння граматычнай прыроды галоўнага 
члена аднасастаўных сказаў і адпаведна да іх класіфікацыі. 
Паводле аднаго з іх, галоўны член аднасастаўнага сказа толькі фармальна прыпадабняецца 
да дзейніка або выказніка, атаясамлівацца з імі не можа. Аднасастаўныя сказы адпаведна 
падзяляюцца на дзеяслоўныя і іменныя (дзеяслоўнага тыпу і іменнага тыпу). 
Згодна з другім падыходам, аднасастаўныя сказы трэба разглядаць суадносна з цэнтрамі, 
якія арганізуюць структуру простага сказа, а такімі цэнтрамі з’яўляюцца дзейнік і 
выказнік, таму аднасастаўныя сказы класіфікуюцца на дзейнікавыя (сказы з галоўным 
членам – дзейнікам) і выказнікавыя (сказы з галоўным членам – выказнікам). 
Апошнім часам навукоўцы карыстаюцца названымі тэрмінамі як сінонімамі. 
Аднасастаўныя сказы дзеяслоўнага тыпу. Аднасастаўныя сказы дзеяслоўнага тыпу 
(выказнікавыя) у залежнасці ад граматычнага выражэння галоўнага члена і семантыкі 
падзяляюцца на наступныя групы: 
пэўна-асабовыя сказы  – сказы, у якіх галоўны член, суадносны з выказнікам, 
выражаецца дзеясловамі 1 і 2 асобы і абазначае дзеянне, утворанае пэўнай асобай; такія 
сказы семантычна блізкія да двухсастаўных сказаў з дзейнікам – асабовым займеннікам; 
галоўны член пэўна-асабовых сказаў можа выражацца:  

а) дзеясловамі 1 і 2 асобы адзіночнага і множнага ліку цяперашняга або 
будучага часу абвеснага ладу: Хаджу каля Свіслачы па адроджаным Траецкім 
прадмесці… (С. Грахоўскі); Краса мая, мой Нёман родны, мая любімая рака! 
Люблю разліў твой шумнаводны і ціхі бераг рыбака (А. Русак); Знаёмячыся з 
жыццёвым і творчым шляхам Я.Ф. Карскага, здзіўляешся яго нястомнай 
працавітасці (А. Наркевіч); Нешта дзіўнае мне расказваеце; 
б) дзеясловамі 2 асобы адзіночнага і множнага ліку загаднага ладу: Не шукай 
сабе, мой братку, з ветрам Бацькаўшчыну-матку (Я. Купала); Не сварыцеся на 
яго за гэта; 
в) сінтаксічна непадзельнымі спалучэннямі з дапаможным кампанентам – адной 
з названых вышэй дзеяслоўнай формай: Паспрабуйце ўявіць сабе сёння 
грамадства без настаўніка (Я. Ермаловіч) 

(Ад суадносных па значэнні двухсастаўных аднасастаўныя сказы адрозніваюцца большай 
актуалізацыяй дзеяння, а не асобы, якая гэтае дзеянне ўтварае. Выкарыстанне 
аднасастаўных пэўна-асабовых сказаў надае паведамленню лаканічнасць, дынамічнасць, 
дазваляе пазбегнуць паўтораў.); 

няпэўна-асабовыя сказы  – сказы, у якіх галоўны член, суадносны з выказнікам, 
выражаецца дзеясловамі 3 асобы множнага ліку і абазначае дзеянне невядомых асоб ці 
асоб, якіх няма патрэбы называць; галоўны член няпэўна-асабовых сказаў можа 
выражацца: 

а) дзеясловамі 3 асобы множнага ліку цяперашняга ці будучага часу абвеснага 
ладу: Цяпер гэтую паэму ведаюць, любяць, чытаюць не толькі ў Беларусі… 
(В. Вітка); У Нясвіжы вам пакажуць будынак друкарні… (В. Якавенка); Там 
цябе сустрэнуць; 
б) дзеясловамі множнага ліку прошлага часу абвеснага ладу: Дарогу праз лес 
праехалі непрыкметна (Я. Колас); Месца для адпачынку выбралі надзвычай 
добрае (М. Лынькоў);  
в) дзеясловамі множнага ліку ўмоўнага ладу: Такіх цудоўных умоў вам бы не 
стварылі нідзе; 
г) сінтаксічна непадзельнымі спалучэннямі з дапаможным кампанентам – адной 
з названых вышэй дзеяслоўнай формай: На сходзе хацелі пакінуць Алесю за 
старасту; 

(Няпэўнасць аднасастаўных няпэўна-асабовых сказаў абумоўлена наступнымі прычынамі: 
а) утваральнік дзеяння дакладна не вядомы; б) утваральнік дзеяння вядомы, але 
інфармацыя пра яго не актуальная для гэтага паведамлення.) 
абагульнена-асабовыя сказы  – сказы, у якіх галоўны член, суадносны з выказнікам, 
найчасцей выражаецца дзеясловамі 2-й асобы і абазначае абагульненае дзеянне, г.зн. 
дзеянне, якое можа выконваць кожны; галоўны член абагульнена-асабовых сказаў можа 
выражацца: 

а) дзеясловамі 2-й асобы адзіночнага і множнага ліку цяперашняга або будучага 
часу абвеснага ладу: Дзіця не падманеш… Яно разумее сапраўдную ласку 
(І. Шамякін); З песні слова не выкінеш (Прык.); Адным пальцам вузла не 
завяжаш (Прык.); Даганяючы не нацалуешся (Прык.); 
б) дзеясловамі 2-й асобы адзіночнага і множнага ліку загаднага ладу: Век жыві, 
век вучыся (Прык.); Не завіце маю рэспубліку краінай цёмных лясоў! 
(К. Кірэенка); Не перашкаджайце вадзіцелю ў час руху; 
в) дзеясловамі 3-й асобы множнага ліку цяперашняга або будучага часу 
абвеснага ладу: Ад дабра лепшага не шукаюць (Прык.); Гуслям, княжа, не 
пішуць законаў (Я. Купала); 
г) дзеясловамі 1-й асобы адзіночнага і множнага ліку цяперашняга і будучага 
часу абвеснага ладу: Абы было ў торбе, то з’ем і на горбе (Прык.); Дасць бог 
бяду, і грошы знайду (Прык.); Будзем вучыцца, пакуль смерць лучыцца (Прык.); 
д) сінтаксічна непадзельнымі спалучэннямі з дапаможным кампанентам – адной 
з названых вышэй дзеяслоўнай формай: Паміраць збірайся, а жыта сей 
(Прык.); Абяцанкамі сыты не будзеш (Прык.) 

(Аднасастаўныя абагульнена-асабовыя сказы перадаюць агульныя меркаванні, вывады, 
парады, пажаданні, загады, якія адносяцца да ўсіх людзей. Таму такія сказы з’яўляюцца 
звычайнай формай выражэння прыказак, крылатых слоў, афарызмаў.); 
безасабовыя сказы  – сказы, у якіх галоўны член, суадносны з выказнікам, найчасцей 
выражаецца безасабовымі дзеясловамі і безасабова-прэдыкатыўнымі словамі і абазначае 
дзеянне або стан безадносна да актыўнага ўтваральніка дзеяння або актыўнага носьбіта 
стану; галоўны член безасабовых сказаў можа выражацца: 

а) дзеясловамі безасабовымі і асабовымі ў безасабовым значэнні: Тым часам 
амаль развіднела (В. Быкаў); Сёння ліло гадзіны дзве. У меру бліскала і грымела 
(С. Александровіч); Хацелася на прастор палёў (А. Асіпенка); Распагодзілася 
толькі на трэція суткі (К. Кірэенка); 
б) безасабова-прэдыкатыўнымі словамі (са звязкай і без яе): Бясконца ўтульна і 
суцішна ў лесе ў гарачы летні дзень (Т. Хадкевіч); Апейку было лёгка, радасна 

(І. Мележ); Целу стала нясцерпна горача (В. Быкаў); У хаце ўвогуле было цёпла 
(В. Быкаў); 
в) кароткімі дзеепрыметнікамі залежнага стану прошлага часу (са звязкай і без 
яе): Больш нічога не было сказана ў гэты вечар (В. Быкаў); Многа перажыта за 
гэтыя дні (В. Быкаў); Пра Якуба Коласа… напісана столькі, што, здаецца, ужо 
новага і няма чаго сказаць (П. Пруднікаў); 
г) спалучэннем мадальнага або фазіснага дзеяслова і інфінітыва: Праз некалькі 
год мне зноў давялося наведаць той далёкі куточак Палесся (У. Краўчанка); 
Міжвольна карцела адвярнуцца ад ветру…(В.Быкаў); Пачынала прыпякаць; 
д) спалучэннем мадальнага дзеяслова, інфінітыва і іменнай часціны мовы ў 
форме творнага склону: Мне хочацца быць з вамі справядлівым; 
е) спалучэннем безасабова-прэдыкатыўнага слова (са звязкай і без яе) і 
інфінітыва: Бульбачку трэба шанаваць (В. Быкаў); Сядзібу нягожа было 
пакідаць без нагляду (В. Быкаў); 
ж) спалучэннем безасабова-прэдыкатыўнага слова, інфінітыва і іменнай 
часціны мовы або прыслоўя: Цяпер варта быць асцярожнымі; Небяспечна 
жыць наводшыбе без надзейнай аховы; 
з) адмоўным словам няма, адмоўнымі канструкцыямі з прапушчаным словам 
няма: Няма каня (В. Быкаў); І нідзе ні душы (А. Жук); 
і) дзеясловамі быць, стаць у форме прошлага або будучага часу: Гаспадара на 
пчальніку не было (І. Чыгрынаў); Сёння доктара не будзе; 
к) словамі відаць, чуваць (відно, чутно) з адмоўем не: Не відаць і зор 
(М. Лынькоў); Не чутно песень; 
л) фразеалагічна непадзельнымі спалучэннямі: Дзверы ў прыгрэбак зусім 
адваліліся, а яму – хоць бы што (М. Даніленка) 

(Актыўны ўтваральнік дзеяння і актыўны носьбіт стану ў безасабовых сказах не проста не 
называецца, а і не дапускаецца.); 
інфінітыўныя сказы  – сказы, у якіх галоўны член, суадносны з выказнікам, 
выражаны незалежным адзіночным інфінітывам і мае разнастайныя мадальныя значэнні; 
паводле мадальных значэнняў інфінітыўныя сказы падзяляюцца на наступныя групы: 

а) са значэннем неабходнасці, магчымасці або пажаданасці дзеяння: Мне яшчэ 
сустракацца з сябрамі; На якой мове размаўляць з вамі?; Табе, Беларусь, у 
вяках красавацца (П. Прыходзька); Расці і прыгажэць зямлі любімай (Р. Няхай); 
б) са значэннем немагчымасці або непазбежнасці дзеяння: Нікому нас не 
знішчыць, не спыніць (М.Танк); Кветцы засохшай зноў не цвісці (Я. Купала); 
Жыць у дружбе нам век (П. Прыходзька); Быць сёлета ўраджаю (К. Кірэенка); 
в) са значэннем пабуджэння да дзеяння: Любой цаной пазіцыі трымаць! 
Адрэзаць ворагу дарогу (А. Бачыла); – Падрыхтавацца! – пачуў ён [Іван 
Дарошка] раптам спакойны голас пілота (Б. Сачанка); 
г) са значэннем меркавання або сумнення адносна дзеяння: Ці не паехаць да 
яго?; Вярнуцца назад, ці што?; 
д) са значэннем мэтазгоднасці дзеяння: Так бы сядзець, маўчаць і глядзець на 
зачараваны азёрны прастор (С. Грахоўскі); 
е) са значэннем перасцярогі адносна дзеяння: Не спазніцца б на аўтобус; Не 
памыліцца б!; 
ж) са значэннем умовы і мэты (у складзе даданай часткі складаназалежнага 
сказа): Кожны з нас прыпасае Радзімы куток, Каб да старасці чэрпаць адтуль 
успаміны… (П. Панчанка). 

Інфінітыўныя сказы  паводле агульнага характару блізкія да безасабовых, аднак 
адрозніваюцца шэрагам структурных і семантычных прымет: а) у безасабовых сказах 
інфінітыў – састаўны кампанент галоўнага члена; у інфінітыўных сказах інфінітыў 
адзіночны, незалежны; б) безасабовыя сказы называюць дзеянні і станы рэальныя, 

інфінітыўныя сказы – патэнцыяльныя; в) у безасабовых сказах мадальныя значэнні 
перадаюцца дапаможнымі кампанентамі галоўнага члена – безасабовымі дзеясловамі, 
безасабова-прэдыкатыўнымі словамі, да якіх прымыкае інфінітыў, у інфінітыўных сказах 
– самой іх формай, інтанацыяй і часціцамі. 
Пэўна-асабовыя, няпэўна-асабовыя, абагульнена-асабовыя сказы дзеяслоўнага тыпу 
адносяць да асабовых сказаў, а безасабовыя і інфінітыўныя – да неасабовых. 
  
 
 
Аднасастаўныя сказы іменнага тыпу. Аднасастаўныя сказы іменнага тыпу 
(субстантыўныя, дзейнікавыя) у залежнасці ад граматычнага выражэння галоўнага члена 
падзяляюцца на: намінатыўныя і генітыўныя. 
Намінатыўныя сказы  – сказы, у якіх галоўны член, суадносны з дзейнікам, выражаны 
назоўнікам або іншай субстантываванай часцінай мовы ў назоўным склоне і абазначае 
прадмет, рэалію, канстатуючы іх быційнасць, наяўнасць; галоўны член намінатыўных 
сказаў найчасцей выражаецца: 

а) назоўнікамі розных лексіка-граматычных разрадаў: Цёплая чэрвеньская ноч 
(У. Савіцкі); Мужчына. Жанчына. Чаканне. Шуканне. Блуканне. Час 
(А. Вярцінскі); Агонь, камень, жалеза. Вось так тут прыходзіцца ваяваць 
(І. Навуменка); 
б) спалучэннем раўнапраўных назоўнікаў: Спакой і цішыня (М. Ракітны); Было 
лета. Самы пачатак. Ранкі, дні, вечары (І. Мележ);  
в) субстантываванымі прыметнікамі: Вось і галоўнае; 
г) асабовымі займеннікамі і неасабовымі займеннікамі пры ўмове іх 
субстантывацыі: Вось я! Вунь яны! Нашы; 
д) колькасна-іменнымі спалучэннямі: Ужо калі сонца было над лесам, ён 
[Валодзя] убачыў на дарозе коннікаў. Шэсць чалавек (В. Хомчанка). 

Паводле структуры  намінатыўныя сказы могуць быць: а) неразвітыя: Зіма. Снягі. 
Мароз. Завеі. Дарога звонкая, як сталь (П. Глебка); б) развітыя (галоўны член паясняецца 
азначэннем, прыдаткам, даданымі часткамі складаных сказаў): Лясная дарога. Яркі летні 
дзень. Кукуе зязюля (З. Бядуля); Любаншчына. Востраў Зыслаў (А. Андруховіч); Наша 
цудоўнае лета. Багатае жыта, у якім заўсёды хочацца паляжаць (Я. Брыль). 
Паводле значэння  намінатыўныя сказы падзяляюцца на: а) апісальныя (паведамляецца 
існаванне разнастайных прадметаў, з’яў): Позняя ноч. Цішыня. Старонкі добрай кнігі 
(Я. Брыль); б) указальныя (сцвярджаюць існаванне прадметаў, з’яў і ўказваюць на блізкае 
або аддаленае іх знаходжанне): Вось і вакзал (А. Бачыла); Вунь невялікая паляна 
(К. Чорны); І вось ён, Дзіксан (Я. Сіпакоў).  
Генітыўныя сказы  – сказы, у якіх галоўны член, суадносны з дзейнікам, выражаецца 
незалежным родным склонам назоўніка і не толькі абазначае існаванне прадмета, з’явы, 
але і характарызуе іх з колькаснага боку, мае значэнне вялікай колькасці, празмернасці, 
лішку: Колькі кветак, колькі ўсялякіх матылёчкаў, мошак і пчолак! (Я. Колас); А 
пытанняў!.. 

М.С.Ржавуцкая 

